
BOSHLANG‘ICH SINF 
O‘QUVCHILARIDA 
VAQTNI BOSHQARISH 
KOMPETENSIYALARINI 
SHAKLLANTIRISHDA 
MUSTAQIL TA’LIM 
TOPSHIRIQLARINING 
PEDAGOGIK IMKONIYATLARI
Norova Nargiza Xalmamat qizi
Farg‘ona davlat universiteti
“Boshlang‘ich ta’lim uslubiyoti” kafedrasi o‘qituvchisi (PhD)

Annotatsiya: Maqolada boshlang‘ich sinf o‘quvchilarida vaqtni boshqarish kompetensiyalarini shakllantirishda mustaqil 
ta’lim topshiriqlarining pedagogik imkoniyatlari tadqiq etilgan. Mustaqil topshiriqlarni maqsadli tashkil etish orqali o‘quv­
chilarning vaqtni rejalashtirish, vazifalarni ketma-ket bajarish, vaqt resurslarini taqsimlash va o‘z faoliyatini nazorat qilish 
ko‘nikmalarini rivojlantirish masalalari yoritilgan. Mustaqil ta’lim topshiriqlarining mazmuni, murakkabligi, bajarish muddati 
va nazorat mexanizmlarini o‘quvchilarning yosh xususiyatlariga moslashtirish zarurligi asoslangan. Mustaqil ta’lim top-
shiriqlarini muntazam va metodik jihatdan to‘g‘ri tashkil etish vaqtni boshqarish kompetensiyasining rivojlanishiga xizmat 
qilishini ko‘rsatadi.

Kalit so‘zlar: boshlang‘ich ta’lim, vaqtni boshqarish, mustaqil ta’lim, mustaqil topshiriq, kompetensiya, o‘z-o‘zini boshqa-
rish, rejalashtirish, monitoring, refleksiya, ta’lim texnologiyasi.
Abstract: The article examines the pedagogical potential of independent learning tasks in developing time management 
competencies among primary school students. It highlights how the purposeful organization of independent tasks fosters 
skills such as time planning, sequential task execution, allocation of time resources, and self-regulation of activities. The 
study substantiates the necessity of tailoring the content, complexity, completion timeframes, and monitoring mechanisms 
of independent learning tasks to the age-specific characteristics of the students. It demonstrates that the systematic and 
methodologically sound organization of independent learning tasks contributes to the development of time management 
competence.

Key words: primary education, time management, independent learning, independent task, competence, self-manage-
ment, planning, monitoring, reflection, educational technology.
Аннотация: В статье исследуется педагогический потенциал самостоятельных учебных заданий в формиро-
вании навыков тайм-менеджмента у учащихся начальной школы. Подчеркиваются вопросы развития у учащихся 
навыков планирования времени, последовательного выполнения заданий, распределения временных ресурсов 
и самоконтроля посредством целенаправленной организации самостоятельных заданий. Обосновывается необ-
ходимость адаптации содержания, сложности, времени выполнения и механизмов контроля самостоятельных 
учебных заданий к возрастным особенностям учащихся. Показано, что систематическая и методически кор-
ректная организация самостоятельных учебных заданий способствует развитию навыков тайм-менеджмента.

Ключевые слова: начальное образование, тайм-менеджмент, самостоятельное обучение, самостоятельное 
задание, компетенция, самоорганизация, планирование, мониторинг, рефлексия, образовательные технологии.

KIRISH
Bugungi ta’lim jarayonida o‘quvchidan faqat tayyor bilimlarni o‘zlashtirish emas, balki o‘z ta’lim faoliyatini 

mustaqil tashkil eta olish, vazifalarni rejalashtirish, mavjud resurslardan oqilona foydalanish va o‘z faoliyati 
natijalarini baholash kabi ko‘nikmalarga ega bo‘lish ham talab etilmoqda. Ayniqsa, boshlang‘ich ta’lim bosqichi 
mazkur ko‘nikmalarning dastlabki poydevorini shakllantirish uchun muhim davr hisoblanadi.

O‘quvchining mustaqil ta’lim faoliyati bilan vaqtni boshqarish kompetensiyasi o‘rtasida uzviy bog‘liqlik 
mavjud. Mustaqil topshiriqni bajarishda o‘quvchi topshiriq mazmunini anglash, uni bajarish ketma-ketligini 
belgilash, zarur vaqtni taxmin qilish, ish jarayonini nazorat qilish va yakuniy natijani baholash kabi faoliyatlarni 
amalga oshiradi. Shu sababli mustaqil ta’lim topshiriqlarini faqat bilimlarni mustahkamlash vositasi sifatida 
emas, balki o‘quvchining o‘z faoliyatini boshqarish kompetensiyasini rivojlantiruvchi pedagogik vosita sifatida 
ko‘rib chiqish mumkin.

O‘z-o‘zini boshqarib o‘qish bo‘yicha zamonaviy tadqiqotlarda rejalashtirish, monitoring, nazorat va reflek-
siya o‘quvchining mustaqil ta’lim faoliyatini tashkil etishning muhim jarayonlari sifatida qaraladi [4]. Vaqtni bosh-
qarish ham o‘z-o‘zini boshqarishning muhim tarkibiy jarayonlaridan biridir.

Zamonaviy tadqiqotlarda vaqtni boshqarish o‘quvchining ustuvorlashtirishi, vaqtni rejalashtirishi, taqsim-
lashi va zaruratga ko‘ra vaqt sarfini o‘zgartirishi bilan bog‘lanadi. Boshlang‘ich sinf o‘quvchilari uchun esa 
mazkur kompetensiyani shakllantirish bevosita amaliy faoliyat orqali tashkil etilishi maqsadga muvofiq. Chunki 
kichik yoshdagi o‘quvchi uchun “vaqtdan samarali foydalanish” kabi abstrakt tushunchadan ko‘ra, “10 daqiqada 
topshiriqni bajarish”, “bugun uchta vazifani bajarish”, “avval qaysi vazifani bajaraman?” kabi konkret vaziyatlar 
tushunarliroqdir.

Shu nuqtayi nazardan, mustaqil ta’lim topshiriqlarining vaqt omili bilan bog‘langan holda loyihalanishi 
o‘quvchiga vaqtni real faoliyat jarayonida boshqarishni o‘rgatish imkonini beradi.

Tadqiqotning maqsadi - boshlang‘ich sinf o‘quvchilarida vaqtni boshqarish kompetensiyalarini shakl-
lantirishda mustaqil ta’lim topshiriqlarining pedagogik imkoniyatlarini aniqlash hamda ularni tashkil etishning 
metodik asoslarini ishlab chiqish.

Tadqiqotning ilmiy yangiligi mustaqil ta’lim topshiriqlarini vaqtga yo‘naltirilgan mazmun va nazorat 
mexanizmlari asosida tasniflash hamda ularni boshlang‘ich ta’lim sharoitida qo‘llashning metodik modelini taklif 
etishdan iborat.

MAVZUGA OID ADABIYOTLAR SHARHI
Boshlang‘ich sinf o‘quvchilarida vaqtni boshqarish kompetensiyalarini shakllantirish masalasi o‘z-o‘zini 

boshqarib o‘qish, mustaqil ta’lim faoliyati, rejalashtirish, monitoring va refleksiya jarayonlari bilan uzviy bog‘liq 
holda tadqiq etilgan.

B. J. Zimmerman o‘z-o‘zini boshqarib o‘qishni o‘quvchining o‘z ta’lim faoliyatini maqsadli tashkil etishi bilan 
bog‘lab, mazkur jarayonda o‘quvchining faol ishtiroki muhimligini ko‘rsatadi [4].

P. R. Pintrich tadqiqotlarida esa metakognitiv bilim, rejalashtirish, monitoring, nazorat va refleksiya o‘quv 
faoliyatini boshqarishning muhim tarkibiy jihatlari sifatida yoritilgan [5]. Ushbu nazariy qarashlar vaqtni boshqa-
rish kompetensiyasini o‘quvchining umumiy o‘z-o‘zini boshqarish faoliyatining tarkibiy qismi sifatida o‘rganish 
uchun muhim asos yaratadi.

C. Dignath, G. Büttner va H.-P. Langfeldt boshlang‘ich sinf o‘quvchilarida o‘z-o‘zini boshqarib o‘qish strate-
giyalarini rivojlantirishga qaratilgan tadqiqotlarni meta-tahlil qilib, mazkur strategiyalarni maxsus tashkil etilgan 
ta’lim jarayoni orqali rivojlantirish masalasiga e’tibor qaratganlar [1].

C. Dignath, S. Rimm-Kaufman, R. van Ewijk va M. Kunter esa boshlang‘ich ta’limda o‘qituvchilarning 
o‘z-o‘zini boshqarib o‘qishga oid amaliyoti va qarashlarini o‘rganganlar [2].

Ushbu tadqiqotlar boshlang‘ich sinf bosqichidayoq o‘quvchilarda o‘z faoliyatini rejalashtirish va nazorat 
qilish ko‘nikmalarini shakllantirish zarurligini ko‘rsatadi.

M. Olid-Luque va hammualliflar boshlang‘ich ta’limda o‘z-o‘zini boshqarib o‘qish dasturlarining ta’sirini 
tizimli tahlil qilib, bunday dasturlarning o‘quvchilarning strategiyalardan foydalanishi va akademik natijalariga 
ta’sirini o‘rganganlar [3]. Mazkur tadqiqot vaqtni boshqarish bilan bog‘liq rejalashtirish, monitoring va baholash 
jarayonlarini o‘quv faoliyati tarkibida maqsadli shakllantirish zarurligini asoslashda muhim ahamiyatga ega.

Mahalliy tadqiqotchilar N. M. O‘rinova va G. I. Tillabayeva vaqtni boshqarish texnologiyasidan talabalarning 
mustaqil ta’lim kompetensiyasini rivojlantirishda foydalanish masalasini yoritganlar [6]. Ushbu yondashuv mustaqil 
ta’lim va vaqtni boshqarish o‘rtasidagi bog‘liqlikni ko‘rsatishi bilan ahamiyatlidir. Biroq mazkur masalani aynan 
boshlang‘ich sinf o‘quvchilarining yosh xususiyatlari, mustaqil topshiriqlarning mazmuni, bajarish muddati va 
nazorat mexanizmlari bilan bog‘liq holda o‘rganish alohida metodik yondashuvni talab etadi.

Tahlil qilingan tadqiqotlardan farqli ravishda, ushbu maqolada boshlang‘ich sinf o‘quvchilarida vaqtni 
boshqarish kompetensiyalarini shakllantirish mustaqil ta’lim topshiriqlarini maqsadli tashkil etish bilan bevosita 
bog‘lanadi. Mustaqil topshiriqlarni vaqtga yo‘naltirilgan mazmun va nazorat mexanizmlari asosida tashkil etish, 
o‘quvchining topshiriqni bajarish vaqtini oldindan rejalashtirishi, faoliyat jarayonini monitoring qilishi hamda 
rejalashtirilgan va real sarflangan vaqtni refleksiv baholashi maqolada ilgari surilayotgan yondashuvning o‘ziga 
xos jihatini tashkil etadi. Shu asosda mustaqil ta’lim topshiriqlaridan nafaqat o‘quv mazmunini o‘zlashtirish, 
balki o‘quvchining vaqtni boshqarish kompetensiyasini bosqichma-bosqich rivojlantirish vositasi sifatida foyda-
lanish nazarda tutiladi.

TADQIQOT METODOLOGIYASI
Tadqiqotda boshlang‘ich sinf o‘quvchilarining mustaqil ta’lim faoliyati va vaqtni boshqarish kompetensiyasi 

o‘zaro bog‘liq pedagogik hodisalar sifatida qaraldi. Tadqiqotning metodologik asosini kompetensiyaviy, faoli-
yatga yo‘naltirilgan, shaxsga yo‘naltirilgan va o‘quvchining o‘z-o‘zini boshqarishiga asoslangan yondashuvlar 
tashkil etdi.

O‘z-o‘zini boshqarib o‘qish nazariyasida o‘quvchining maqsad qo‘yishi, faoliyatini rejalashtirishi, jarayonni 
kuzatishi va yakuniy natijani baholashi markaziy o‘rin egallaydi. Pintrich modelida rejalashtirish, monitoring, 
nazorat va refleksiya alohida bosqichlar sifatida ko‘rsatiladi [5]. Shu nazariy asosdan kelib chiqib, maqolada 
vaqtni boshqarish kompetensiyasini shakllantirishga xizmat qiluvchi mustaqil topshiriqlar to‘rt bosqich asosida 
tashkil etildi:

1.	 Maqsadni anglash. O‘quvchi topshiriqdan ko‘zlangan natijani aniqlaydi. Masalan: “Men bugun 15 daqiqada 
berilgan matnni o‘qib, uning mazmunini 3 ta gap bilan ifodalayman.” Bu bosqichda o‘quvchi “Nimani baja-
raman?” degan savolga javob beradi.

2.	 Vaqtni rejalashtirish. O‘quvchi topshiriq uchun zarur bo‘lgan vaqtni oldindan belgilaydi. Masalan: matnni 
o‘qish - 7 daqiqa; asosiy fikrni aniqlash - 3 daqiqa; javob yozish - 5 daqiqa. Bu bosqich vaqtni boshqarish 
kompetensiyasining rejalashtirish komponentini shakllantiradi.

3.	 Mustaqil bajarish va monitoring. O‘quvchi topshiriqni mustaqil bajaradi va belgilangan vaqtga amal 
qiladi. Bu jarayonda o‘quvchiga quyidagi savollar yordam beradi: Men belgilagan vaqt yetarlimi? Vazi-
faning qaysi qismini bajardim? Vaqtimni nimaga ko‘proq sarflayapman? Ishimni tezlashtirish yoki vaqtni 
qayta taqsimlash kerakmi?

4.	 Natijani baholash va refleksiya. Topshiriq yakunida o‘quvchi rejalashtirilgan vaqt bilan real sarflangan 
vaqtni taqqoslaydi. Masalan: “Men topshiriqni 15 daqiqada bajaraman deb o‘ylagandim. Amalda 18 daqiqa 
sarfladim. Keyingi safar matnni o‘qishda asosiy fikrlarni oldindan belgilab olaman.”

Bu jarayon o‘quvchida metakognitiv yondashuvni rivojlantiradi.

TAHLIL VA NATIJALAR
Boshlang‘ich sinf o‘quvchilarining onlayn mustaqil faoliyati o‘rganilgan tadqiqotlarda ham yosh o‘quvchilar 

topshiriqni bajarishning mazmuniy qismiga ko‘proq vaqt ajratib, rejalashtirish va monitoringga kamroq vaqt 
sarflagani aniqlangan. Shu sababli rejalashtirish va monitoring strategiyalarini bolalarga bevosita o‘rgatish 
zarurligi ta’kidlangan [2].

Tadqiqot natijalari mustaqil ta’lim topshiriqlarining mazmuni va tashkil etilish shakli o‘quvchining vaqtni 
boshqarish kompetensiyasini rivojlantirishga bevosita ta’sir ko‘rsatishi mumkinligini ko‘rsatdi. Oddiy mustaqil 
topshiriqda o‘quvchiga faqat vazifa beriladi: “Matnni o‘qing va savollarga javob bering.” Vaqtni boshqarishga 
yo‘naltirilgan topshiriqda esa vazifa kengaytiriladi: “Matnni o‘qing. Avval uni qancha vaqtda o‘qishingizni taxmin 
qiling. Keyin o‘qish uchun vaqt belgilang. Savollarga javob bering. Yakunda taxmin qilgan vaqtingiz bilan real 
sarflagan vaqtingizni taqqoslang.” Ikkinchi holatda o‘quvchi nafaqat o‘quv mazmunini o‘zlashtiradi, balki o‘z 
faoliyatini tashkil etishni ham o‘rganadi.

Bu yondashuvda mustaqil topshiriq ikki maqsadga xizmat qiladi:

1.	 Fan bo‘yicha ta’limiy maqsad. O‘quvchi mavzu bo‘yicha bilim yoki ko‘nikmani egallaydi.

2.	 Metakompetensiyaviy maqsad. O‘quvchi o‘z faoliyatini vaqt jihatidan boshqarishni o‘rganadi.

Shu sababli mustaqil topshiriqlarni ishlab chiqishda “Bu topshiriq o‘quvchiga nimani o‘rgatadi?” savoli bilan 
bir qatorda “Bu topshiriq o‘quvchiga o‘z vaqtini qanday boshqarishni o‘rgatadi?” savoliga ham javob izlash 
zarur. Mustaqil topshiriqlar vaqtni boshqarish topshiriqning tashqi sharti emas, balki uning ichki pedagogik 
komponenti sifatida qaraladi.

Masalan, matematika fanida: “5 ta masalani 20 daqiqada yeching” topshirig‘i o‘rniga: “5 ta masalani ko‘rib 
chiqing. Qaysi biri ko‘proq vaqt talab qilishini aniqlang. 20 daqiqani masalalar o‘rtasida taqsimlang. Belgilangan 
reja asosida ishlang. Yakunda rejangiz qanchalik samarali bo‘lganini baholang”, deyish mumkin. Bu topshiriqda 
o‘quvchi masalalarni yechish bilan birga ustuvorlikni aniqlash, vaqtni taqsimlash va o‘z qarorini baholash faoli-
yatlarini ham amalga oshiradi.

Vaqtni boshqarish kompetensiyasini rivojlantirishda faqat 10–20 daqiqalik topshiriqlar bilan cheklanib 
qolmaslik kerak. Boshlang‘ich sinflarda yoshga mos uzoq muddatli kichik topshiriqlar ham berilishi mumkin. 
Masalan: “7 kunlik kitobxonlik loyihasi”. O‘quvchi: kitob tanlaydi; bir haftalik maqsad qo‘yadi; har kuni o‘qish 
uchun vaqt belgilaydi; o‘qilgan sahifalarni qayd etadi; hafta oxirida natijani tahlil qiladi.

Bunday topshiriq o‘quvchiga vaqtni faqat bir dars doirasida emas, balki bir necha kunlik faoliyat davomida 
boshqarish imkonini beradi [6]. Haftalik reja asosidagi o‘z-o‘zini boshqarib o‘qish faoliyatlari bo‘yicha tadqiqot-
larda ham o‘quvchilarga vazifalarni qachon va qanday ketma-ketlikda bajarishni rejalashtirish imkoniyati beri­
lishi o‘z-o‘zini boshqarish jarayonlari bilan bog‘langan.

Boshlang‘ich sinf o‘quvchilarining vaqtni boshqarish imkoniyatlari bir xil emas. Shu sababli barcha o‘quvchi-
larga bir xil vaqt chegarasini qo‘yish har doim ham pedagogik jihatdan maqsadga muvofiq bo‘lmasligi mumkin. 
Masalan: A daraja: “Topshiriqni 15 daqiqada bajaring.” B daraja: “Topshiriq uchun o‘zingizga kerakli vaqtni 
belgilang.” C daraja: “Topshiriqni bajarish vaqtini oldindan taxmin qiling, reja tuzing va yakunda taxminiy hamda 
real vaqtni taqqoslang.” Bunday differensial yondashuv o‘quvchini asta-sekin tashqi nazoratdan o‘z-o‘zini bosh-
qarishga olib boradi. Bu jihat boshlang‘ich ta’lim uchun ayniqsa muhim, chunki o‘quvchi dastlab o‘qituvchi 
yordamida vaqtni boshqaradi, keyinchalik esa mazkur faoliyatni mustaqil bajarishga o‘tadi.

Vaqtni boshqarish kompetensiyasini baholashda faqat “topshiriq o‘z vaqtida bajarildi yoki bajarilmadi” 
mezoni bilan cheklanmaslik kerak. Tadqiqotlar ham boshlang‘ich sinf o‘quvchilarida o‘z-o‘zini boshqarish strate-
giyalarini maxsus va bevosita o‘rgatish zarurligini ko‘rsatmoqda [1]. Xususan, boshlang‘ich ta’limdagi intervensi-
yalar o‘quvchilarning strategiyalardan foydalanishi va akademik natijalariga ijobiy ta’sir ko‘rsatishi qayd etilgan. 
Shuningdek, ko‘nikmalarni rivojlantirish o‘quvchiga rejalashtirish, monitoring va baholash jarayonlarini ongli 
ravishda bajarish imkonini beradi. Olingan nazariy va metodik natijalar mustaqil ta’lim topshiriqlarini vaqtni 
boshqarish kompetensiyasini shakllantirish bilan bog‘lash uchun uchta asosiy pedagogik shartni ko‘rsatadi.

Birinchi shart - topshiriqning aniq maqsadga ega bo‘lishi. O‘quvchi nima qilishi va qanday natijaga 
erishishi kerakligini bilishi zarur.

Ikkinchi shart - vaqt komponentining topshiriqqa kiritilishi. O‘quvchiga “tezroq bajaring” deyish emas, 
balki vaqtni qanday rejalashtirish va taqsimlashni o‘rgatish kerak.

Uchinchi shart - refleksiv tahlil. Topshiriq tugashi bilan faoliyat yakunlanmasligi, o‘quvchi o‘zining vaqt 
sarfi va natijasini tahlil qilishi lozim.

XULOSA VA TAKLIFLAR
Tadqiqot natijalari boshlang‘ich sinf o‘quvchilarida vaqtni boshqarish kompetensiyalarini shakllantirishda 

mustaqil ta’lim topshiriqlaridan maqsadli foydalanish muhim pedagogik imkoniyatlarga ega ekanligini ko‘rsatdi. 
Mustaqil topshiriqlarni vaqt omili bilan bog‘lash o‘quvchilarda vaqtni taxmin qilish, rejalashtirish, taqsimlash, 
faoliyat jarayonini monitoring qilish va natijalarni tahlil qilish ko‘nikmalarini rivojlantirishga xizmat qiladi [3].

Boshlang‘ich sinf o‘quvchilarida ushbu kompetensiyani rivojlantirish jarayoni bosqichma-bosqich tashkil 
etilishi lozim: dastlab o‘qituvchi tomonidan vaqtni belgilash va rejalashtirishga yordam beriladi, keyinchalik 
o‘quvchi vaqtni mustaqil belgilash, faoliyatni nazorat qilish va natijani baholash darajasiga olib chiqiladi.

Shuningdek, mustaqil topshiriqlarni differensiallashtirish, o‘quvchilarning individual imkoniyatlarini hisobga 
olish va qisqa muddatli topshiriqlar bilan bir qatorda uzoq muddatli mini-loyihalardan foydalanish vaqtni bosh-
qarish kompetensiyasini yanada izchil shakllantirish imkonini beradi.

Shunday qilib, mustaqil ta’lim topshiriqlarini vaqtni boshqarish kompetensiyasini rivojlantirishga yo‘nal-
tirilgan holda loyihalash boshlang‘ich ta’limda o‘quvchining mustaqilligi, mas’uliyati va o‘z-o‘zini boshqarish 
qobiliyatlarini rivojlantirishning samarali pedagogik yo‘nalishlaridan biri sifatida qaralishi mumkin.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

